
АННОТАЦИЯ 

Мақолада Иккинчи жаҳон уруши йилларида Наманган вилояти аҳолисининг фронт 
ортида меҳнат қилиб, қурол-яроғ, ўқ-дори, озиқ-овқат ва бошқа нарсалар юборгани, мудофаа 
фонди учун пул ва турли қимматбаҳо буюмлар йиғилиб фронтга ёрдам жамғармасига 
топширилгани, танк ва самолётлар қуриш учун аҳоли томонидан маблағлар йиғилиши, 
шунингдек, ҳарбий хизматчилар оилаларини моддий-маиший жиҳатдан қўллаб-
қувватлангани туманлар кесимида бирламчи ҳужжатлар таҳлили асосида ёритилган.  

Таянч сўз ва иборалар: Наманган вилояти, мудофаа фонди, фронт, фронт орти, 
фронтга ёрдам, омонат кассаси, заём, облигация, иссиқ кийим,  
пул-буюм лотереяси, сафарбарлик, агитация. 

  
Хасанов Бунёд, 

Наманганский государственный университет 
аспирант фундамента 

 
ПОДДЕРЖКА НАРОДОВ НАМАНГАНСКОЙ ОБЛАСТИ ВО ВТОРОЙ 

МИРОВОЙ ВОЙНЕ И ИХ ХРАБРОСТЬ НА ФРОНТЕ 
АННОТАЦИЯ 

В статье в годы Второй мировой войне жители Наманганской области работали в 
тылу фронта, отправляли оружие, боеприпасы, продовольствие и другие вещи, собирали 
деньги и различные ценности в фонд обороны и передавали их в помощь фронту. На основе 
анализа первичных документов по районному разделу выделено населением средства на 
сбор средств на строительство танков и самолетов, а также материально-бытовое 
обеспечение семей военнослужащих. 

Ключевые слова: Наманганская область, фонд обороны, фронт, тыл, помощь фронту, 
сберегательная касса, облигация, облигация, теплая одежда, денежная лотерея, мобилизация, 
агитация. 

THE SUPPORT OF THE PEOPLE OF NAMANGAN REGION TO THE SECOND 
WORLD WAR AND THEIR BRAVERY BEHIND THE FRONT 

ABSTRACT 
In the article, in the years of the Second World War, the people of Namangan region worked 

behind the front, sent weapons, ammunition, food and other things, collected money and various 
valuables for the defense fund and handed them over to the front aid fund, by the people to build 
tanks and airplanes.  collection of funds, as well as material and household support of families of 
military servicemen, was highlighted based on the analysis of primary documents in the district 
section.  

Index Terms and expressions: Namangan region, defense fund, front, behind the front, 
help to the front, savings bank, bond, bond, warm clothes, money lottery, mobilization, agitation. 

  
Мавзунинг долзарблиги: 
Германия ва иттифоқчиларининг Совет Иттифоқига бостириб кириши натижасида 

Иккинчи жаҳон урушининг географик кўлами ниҳоятда кенгайиб кетди. Германия билан 
биргаликда Италия, Руминия, Финландия ва Венгрия давлатлари ҳам Совет Иттифоқига 
қарши урушга кирди. Урушнинг СССР учун кутилмаган ва ноқулай вазиятда бошланиши 
Германиянинг ҳарбий муваффақиятларини таъминлаган омиллардан бири бўлди. Бунинг 
натижасида 1941 йилнинг 7 декабрига келиб СССРнинг 1 миллион 543 минг км2 ҳудуди 
фашистлар томонидан эгаллаб олинган эди[1]. Умуман олганда Иккинчи жаҳон уруши 
йилларида фашистлар Германияси ва унинг иттифоқчилари СССРнинг Белоруссия, Украина, 
Эстония, Латвия ва Литва иттифоқдош республикаларининг ҳудудлари, шунингдек, 
РСФСРнинг ўн учта ҳудуди ва вилоятларини ишғол қилди. Молдавия ССР ҳудудлари ва 
Украина ССРнинг жанубидаги баъзи ҳудудлар Руминия томонидан босиб олинди. Совет-
Фин уруши натижасида янги ташкил этилган Карело-Фин ССРнинг бир қисми Финляндия 
қўшинлари томонидан босиб олинди. 

Мана шундай қийин ва таҳликали вазиятда совет ҳукумати барча ресурсларни 
душманни тўхтатиш ва мамлакатдан суриб чиқариш учун сафарбар этди. Иттифоқ халқлари 
шу жумладан ўзбек халқи фронт ва фронтортида мисли кўрилмаган ватанпарварлик, 
фидокорлик намуналарини кўрсатди. Халқ хўжалигининг барча тармоқлари фашизм устидан 
ғалаба қозониш йўлида туну кун меҳнат қилди. 

Мавзуни ўрганилиш даражаси шундаки Ўзбекистоннинг иккинчи жаҳон урушига 
иқтисодий, сиёсий, маданий ва ҳарбий томондан қўшган ҳиссаси ва ўзбекистонликларнинг 
фронтдаги иштироки масаласи, фронт ортида ёрдам беришга оид тадқиқотлар бир қатор 
олимлар, хусусан, совет даврида Ф.Вавилов[2], А.Воскобойников[3], Ҳ.Саидов[4] томонидан 
ўрганилган. Мустақиллик йилларида эса Наманган вилоятининг иккинчи жаҳон урушига 
фронт ортидаги ёрдамлар мавзусига оид Э.Ю Мирзаалиев, Бахриддинов[5], Хайдаров З[6] 
томонидан ўрганилган. Лекин ҳудуд ҳаётига оид бошқа маълумотлар муаллифлар томонидан 
етарли даражада ўрганилмаган. 

Тадқиқот натижалари: 
Ўзбек халқи фронт ортида меҳнат қилиб, ўз республикасини яроғ-аслаҳа, ўқ-дори, 

озиқ-овқат ва бошқа нарсалар билан фронтни таъминловчи арсеналга айлантирди. 
Ўзбекистон республикаси уруш йилларида, ҳарбий техникадан ташқари, мамлакатга: 4 
миллион 148 минг тонна пахта, 54 минг тонна пилла, 3 миллион 83 минг дона қоракўл 
териси, 57 минг тонна ҳўл мева; 36 минг тонна мева қоқи, 1 миллион 581 минг центнер гўшт, 
216 минг тонна шоли ва бошқа нарсалар топширди. Ватан уруши йилларида Ўзбекистонда 
турли хўжалик ва маданий қурилиш соҳаларида фидокорлик билан ишлаган 4445 киши 
СССР орден ва медаллари билан мукофотланди. Ўзбекистон ССР мудофаа фондига 649,9 

миллион сўм йиғиб берилди. Давлат заёмлари ва пул-буюм лотереясидан 4.225.000.000 сўм 
тушди[7]. 

Совет-Германия урушининг илк даврларида Қизил Армиянинг катта йўқотишлари 
туфайли СССР саноат ва қишлоқ хўжалик маҳсулотларини етиштириш имкониятининг катта 
қисмидан маҳрум бўлди. Натижада мавжуд ресурсларни тежаб ишлатиш, барча 
маҳсулотларни фронтга йўналтириш бошланди. Фронт таъминоти учун нафақат 
республикадаги саноат корхоналари ва колхозларда етиштирилаётган маҳсулотлар, балки 
аҳоли қўлидаги кийим-кечак, иссиқ тўшак каби буюмларга ҳам эҳтиёж мавжуд эди. Уруш 
даврида аҳолини фронтга ва фронтортидаги меҳнатга сафарбар этиш ҳамда фронтга ёрдамни 
ташкил этиш мақсадида ғоявий сиёсий тарғибот масаласига катта эътибор берилди. Буни 
ҳисобга олган Ўзбекистон Компартияси Марказий Комитетининг Бюроси 1941 йил 8 
августда «Республикада уруш вақти шароитида сиёсий агитация ва пропагандани 
кучайтириш тўғрисида» махсус қарор қабул қилди. Бу қарорда меҳнаткашлар ўртасида 
партиявий, ғоявий-сиёсий ишни кучайтириш, уларни совет ватанпарварлиги ва 
интернационализм руҳида тарбиялаш, лекция пропагандасини уруш даври талабларига 
мослаб қайта қуриш каби вазифалар илгари сурилди. Партия ташкилотлари омма ўртасида 
идеологик таъсир доираларини кенгайтирдилар. Бу соҳада лекция пропагандаси, оммавий 
ахборот воситалари, маданий оқартув ташкилотлари, адабиёт ва санъат, кўргазмалари, 
агитация кабилардан мақсадга мувофиқ суратда фойдаландилар. Биргина Ўзбекистон 
Компартияси Марказий Комитети лекторларининг кучи билан урушнинг дастлабки 5 ойи 
мобайнида 700 га яқин лекция ўқилди. Ва бу лекцияларни 200 мингдан ортиқ киши 
тинглаган. Урушнинг биринчи ойларидаёқ агитаторлар сони 60 минг кишига етди[8]. 
Мудофаа фондларига шаҳар ва қишлоқ меҳнаткашларидан кўплаб ёрдам воситалари келиб 
турди. Улар ўз имкониятлари доирасида пул, давлат заёмлари облигациялари, кумуш ва 
олтин зебу зийнатлар, ўзларининг шахсий хисобларидаги чорва моллари, қишлоқ хўжалик 
маҳсулотлари, колхоз ҳисобидаги меҳнат кунларидан мудофаа фондларига ўтказа 
бошладилар. Ўзбекистон мехнаткашлари Иккинчи жаҳон уруши йилларида мудофаа фондига 
ҳаммаси бўлиб 475 387 минг сўм пул, 22 377 сўмлик қимматбаҳо буюмлар, 55,7 кг 
қимматбахо металлар, 18 724 минг сўмлик қишлоқ хўжалик маҳсулотлари топширдилар[9]. 
Жумладан Наманган шаҳрининг ватанпарварлари ҳам мудофаа фонди учун омонат кассасига 
3-4 август (1941) кунлари шаҳар меҳнаткашлари 22930 сўмлик заём облигациялари, 2775 
сўмлик нақд пул топширди. Вилоят омонат кассанинг жамоаси 1675 сўм ва фуқаролар 15745 
сўмлик заём ва 770 сўм нақд пул топширдилар[10].  

Ўзбекистон бўйлаб фронтга ёрдам йиғилган. Хусусан, 1942 йил 15 февралда Фарғона, 
Андижон ва Наманган вилоятлари томонидан Жануби-ғарбий фронтга “Ҳаммаси фронт 
учун, ҳаммаси ғалаба учун!», “Мард совет аскарларига – Қизил Армиянинг 24 йиллигига 
ўзбек халқининг совғалари!” шиорлари билан эшелон жўнатилган. Поездда 3 вагон гўшт, 2 
вагон гуруч, 13 вагон қуруқ мева, 2 вагон анор, 4 вагон сабзавот, 8 вагон узум виноси ва 
совет аскарларига бошқа совғалар бор эди. Эшелонга Ўзбекистон КП(б) Қўқон Давлат 
қўмитаси котиби Ф.Йўлдошбоева - делегация бошлиғи, Фарғона қаймоқ заводи ишчиси 
Атажанов, Андижон тумани Горкий колхоз ишчиси Муборахон Ниёзова ва бошқалар иборат 
делегация ҳамроҳлик қилди[11].  

1942 йил 1 апрель куни республика партия ва ҳукуматининг Ленинград 
мудофаачиларига 1 май – “Меҳнаткашлар куни” байрами муносабати билан совға йиғишни 
ташкил этиш ва юбориш ҳақидаги телеграммаси кўриб чиқилди. Бу ишларни уюштиришда 
туман партия ва совет ташкилотлари фаол қатнашдилар. Эртасигаёқ Наманган шаҳар Совети 
ижроия комитетининг вилоят ташкилот комитети номига юборган ёзма ахборотида зудлик 
билан тадбир ўтказилганлиги, бу хабар барча ташкилот раҳбарларига етказилиб, бир кундан 
сўнг 103 минг 718 сўм пул тўпланганлиги маълум қилинади. 1942 йил 24 апрел куни 
вилоятда фронтдаги жангчилар учун иссиқ кийимлар йиғила бошланди. 1942 йилнинг 
иккинчи ва учинчи кварталлари мобайнида кийимлар йиғилиб ватан ҳимоячиларига 
жўнатилди[12].  

Уруш йиллари Наманган вилоят меҳнаткашлари фронтга ўн минглаб посилкалар, 
совғалар жўнатишди. Шунингдек, қишлоқ ва шаҳарлар аҳолиси ихтиёрий равишда танклар 
ва самолётлар қуришга кўп миллион рубл маблағ йиғдилар, аскарлар учун 130 мингдан 
ортиқ иссиқ кийим тайёрладилар ва жўнатдилар[13]. Ўзбекистон республикаси шаҳар ва 
қишлоқ меҳнаткашларининг ватанпарварлик ҳаракати мудофаа фондига ихтиёрий равишда 
кўплаб маблағ беришда, давлат ҳарбий заёмларини тарқатишда, армияни қуроллантириш 
учун маблар беришда, жангчилар учун иссиқ кийимлар йиғишда ва фронтдаги аскарларнинг 
оиласига ёрдам кўрсатишда жонбозлик кўрсатдиларди. Масалан: Ўзбекистонда фронтдаги 
жангчиларнинг оилаларига ёрдам бериш соҳасида катта ишлар қилинди. Ана шу мақсад 
билан, партиянинг Марказий Комитетида, вилоят, шаҳар ва туман комитетларида хотин-
қизлар ўртасида ишлаш бўлимлари тузилди, 1943 йилда колхозлар ва колхозчилар фронтдаги 
жангчиларнинг энг муҳтож оилаларига ёрдам тариқасида 73.500 пуд ғалла, 200 минг пуд 
сабзавот, 10 минг бош қўй ва эчки, 2000 бош қорамол ажратдилар. 60.000 дан ортиқ уйлар 
таъмирланди, 349 та янги уй қурилди ва бошқа ишлар қилинди [14]. Жумладан, Наманган 
вилоятида ҳам 1942 йил бошларида жангчилар оиласи учун 2375 килограмм ғалла, 11 бош 
қорамол, 25 бош қўй ва кўплаб сабзавот маҳсулотлари ажратилди. Бундай оилаларга ўтин 
тайёрлаб бериш, уйларини таъмирлаш, томорқаларини ишлаб беришда мактаб ўқитувчилари 
ҳам қатнашдилар. Бундай олижаноб ишларни тумандаги барча жамоа хўжаликларида амалга 
оширилди[15]. Кейинги йилларда эса, аниқроғи 1943 йили ҳарбий хизматчилар оилаларини 
моддий-маиший жиҳатдан қўллаб-қувватлаш ҳақида маҳсус қарор қабул қилинди[16]. 
Наманган туман Дегрезлик даҳасидаги Сталин номли колхоз қизил аскар оилаларига (1944 
йил) 420 пуд буғдой, гуруч, битта қўй совға қилди. Шунингдек, Чуқуркўча даҳасидаги 
Тельман номли колхоз 300 пуд гуруч, 180 пуд маккажўхори, 600 пуд сабзавот ва 5 қўй 
ажратди. Тельман номли колхоз 2.400 пуд ғалла, 1.200 пуд сабзавот ва 5 бош қорамол берди. 
Колхоз раиси ўртоқ Мўминжон Эгамбердиев 100 килограмм шоли ва битта қўй тақдим этди. 
Каттақўрғон қишлоқ советидаги Фрунзе номли колхозининг раиси Олимов ҳам бир бузоқ 
берди[17].  

1941 йил вилоят оқсоқолларнинг йиғилиши бўлиб ўтди, унда қатнашган 1200 киши 
фронтга кетган ҳарбийларнинг оилаларига кўмак беришга тайёр эканликларини 
билдиришди[18]. Уруш йилларида фронтга кетганларнинг оилаларига ғамхўрлик қилиш, 
уларга моддий ва маънавий ёрдам кўрсатиш умумхалқ ишига айланиб қолган эди. Хусусан, 
наманганликлар биргина 1942 йилнинг сентабр ва октабр ойларида фронтга ёрдам 
жамғармасига 120 минг сўмга яқин маблағ, 6885 килограмм дон, 1 тоннадан ортиқ қуруқ 
мева ўтказди. Корхона ва муассасаларда 12418 сўм йиғилиб, 128 тонна ёқилғи, 1388 дона 
кийим-кечак, 570 метр мато ажратилди. Қизил Армия аскарлари ва кичик командирларининг 
1760 оиласига 150 минг рубл берилган. Қурашхона маҳалла аҳолиси ташаббуси билан 
кийим-кечак ва поябзал сотиб олиш учун уч минг сўмдан йиғилди. 1942 йил давомида 14 
мингдан ортиқ фронт аскарлари оила аъзолари иш билан таъминланди. Уларга юз минг 
рублдан ортиқ пул ёрдами берилди, уйлари таъмирланди, поябзаллар берилди, болалар боғча 
ва болалар боғчаларига юборилди. Наманган болалар ошхоналарида ҳар куни ўн мингдан 
ортиқ бола озиқ-овқат билан таъминланди, эвакуация қилинган ва фронт орти аскарларининг 
алоҳида эҳтиёжманд фарзандларини қўллаб-қувватлаш мақсадида минг нафардан ортиқ 
ортиқ болаларга озиқ-овқат бепул берилди. 1943 йилда Наманган вилояти оилаларига 1 
миллион 271 минг сўм нақд пул, 17588 кийим-бош, 3608 жуфт оёқ кийими, 523 тонна ёқилғи, 
27463 метр газлама, 343 тонна ғалла, 2538 бош қорамолни берди. Шунингдек, 19336 хонадон 
таъмирланди[19]. Наманган шаҳрининг Курашхона маҳалласи меҳнаткашлари фронтга 
кетган 15 нафар жангчи уйларининг томини суваб бердилар ва 16 оилага 16 арава ўтин 
берилган. Бу ишлар ҳаммаси маҳалла фаолларининг кучи ва ғайрати билан амалга 
оширилган[20].  

Бу даврда фронтга ёрдам воситаларидан бири фронтдаги жангчиларга иссиқ буюмлар 
юборишдан иборат бўлди. Катта тараддуд билан олиб борилган бу иш эса яна иссиқ 
устбошлар тўплаш, хомашё (мўйна ва ишланган терилар) етказиб бериш, тўпланган 

хомашёни қайта ишлаб иссиқ уст-бош ва бошқа материаллар тайёрлаш йўли билан кенг 
тармоққа эга бўла борди. Бу соҳада республика ишлаб чиқариш корхоналари бошлаб берган 
ташаббус хам унутилмасдир. Жумладан, 75 корхона фронт жангчилари учун иссик, 
материаллар тайёрлаб берди. Мудофаа фондларига ёрдам компанияси бошланган 1941 
йилнинг кузидан бошлаб 1943 йилнинг 1 июлигача республикада 34464 пўстин, 21207 
теридан ишланган нимча 100344 жуфт пийма, 192555 жуфт пайпоқ, 150086 жуфт панжали ва 
панжасиз қўлқоп, 100966 жуфт иссиқ ички кийим, 192898 қалпоқ, 113750 калта камзул ва 
шалвар, 395500 миқдорида бошқа уст-бошлар тайёрланди, 8.833.300 сўм пул тўпланди ва 
етказиб берилди[21].  

Фронтга ёрдам вилоятнинг барча шаҳар-туманлари, қишлоқларни қамраб олди. Норин 
тумани Норинкапа қишлоқ советига қарашли Каганович номли колхоз аъзолари фронтдаги 
жангчилар учун 20 та калта тўн, 20 та иссиқ кўрпа топширдилар. Машина трактор станцияси 
ишчи хизматчилари 11285 сўмлик энг яхши иссиқ кийимлар тайёрлаб бердилар[22].  

Уйчи туманидан I476I киши 2-3 норма бажариш мажбуриятини кабул килди. Поп 
туманидан 4870 киши, Учкургондан 4889 киши хам ана шундай ишлашга аҳд қилди[23]. 

Тўрақўрғон туманидан фронтга 1942 йили 65 минг 348 сўмлик маҳсулот юборилди. 
1943 йили бу кўрсаткич икки бараварга кўпайтирилди. Уруш сўнггигача 1 миллион 600 минг 
сўмдан ортиқ маблағ билан ёрдам кўрсатилди[24]. Тумандаги Сталин номли колхоз аъзолари 
1944 йилда 20 тонна буғдой, 5 тонна жўхори, 1 тоннадан ортиқ қуруқ мева, 50 та иссиқ 
қийим-кечак тўплаб фронтга жўнатдилар. Ахси қишлоғидан 55 та от, шунингдек, Киров 
номли колхознинг ягона юк машинаси ҳам фронтга берилди[25]. 

Поп туман Поп қишлоқ советидаги “Ўзгариш” колхозининг аъзолари жангчилар учун 
20 та фуфайка, 20 та пахталик шим, 250 ёстиқ, 200 матрас, 57 килограмм жун, 67 та тери ва 
мудофаа фонди учун 800 сўм пул, 1500 сўмлик заём облигацияларини бердилар. 
Колхозчилар томонидан олиб борилган яна бир ватанпарварлик иши бу аскарлар оилаларига 
ғамҳўрлик қилишдир. Колхознинг мудофаа фондидан 20 минг сўм пул, 10 та қўй-эчки, 1000 
килограмм буғдой, 1000 килограмм макка, 2000 килограмм сабзавот ва 30 арава ўтин 
ажратишга қарор қилинган. Бундан ташқари жангчиларга совға қилиб, посилкалар юбориш 
учун колхоз фондидан 10 бош қўй, 10 бош эчки, 10 дона фуфайка, 10 та пахталик шим, 310 
килограмм қандак ўрик, 40 килограмм бодом ажратиб, юборишга ҳозирлаб қўйдилар[26]. 

Уйчи тумани Сталин, Карл Маркс номли колхозлари фронтга 5 та юк автомашина, 23 
та фургон арава ва 191 та от жўнатди. Колхоз аъзолари самолёт, танк ва артиллерия 
қуроллари ясаб, фронтга юбориш учун давлат мудофаа фондига 3 миллион 400 минг сўм пул 
топширдилар. Бундан ташқари, улар уруш йилларида фронтга 1250 дона иссиқ кийим-кечак 
ва пойабзалларни юбордилар. Қишлоқдаги мактабларнинг ўқувчилари ҳам жангчиларга 
турли мева қоқилари йиғиб юбориб турдилар. Шунингдек, улар кўплаб металлом тўплаб 
топширдилар. Мактаб ўқувчилари уруш йиллари ўғилларини фронтга жўнатган нуроний ота-
оналарга ўтинларини ёриб беришда, қор ёққанда томларини кураб беришда яқиндан ёрдам 
бериб турар эдилар[27]. 

Шунингдек Косонсой туман «Коммуна» колхози аъзолари уруш йилларида ҳарбий-
техника ишлаб чиқариш учун давлатга 500 минг сўм топширдилар. Танк колоннасини қуриш 
учун 150 минг сўм маблағ ажратдилар. Шунинг билан бирга ўзбек дивизиясига 300 бош от 
анжомлари ва учта автомашина етказиб бердилар. Бундан ташқари, уруш йилларида колхоз 
меҳнаткашлари 155 минг сўмлик давлат заёми сотиб олдилар. Коллектив хўжаликнинг 
умумий даромадидан 100 минг сўм касалхона қуришга, 150 минг иш куни ва 250 минг 
маблағ Чуст канали қурилишига сарфланди ва 25 киши Ўрта Тўқай сув омбори қурилишига 
жалб этилди. Коммуна колхоз боғида етиштирилган мевалардан 200 тоннаси шаҳар аҳолиси 
учун юборилди. Урушнинг оғир шароитида боқувчисиз қолган оилаларни ҳам ёрдамсиз 
қолдирмади. Уруш даврида жангчи оилалари учун 131 тонна ғалла, 120 тонна ҳўл мева, 30 
минг сўмлик кийим-кечак бериб, 146 кишининг уйи таъмирлаб берилди. Фронтга ёрдам 
қилишда кўпгина колхозчилар шахсий ташаббус намуналарини кўрсатдилар. Масалан, 
фронтга ёрдам фондига Юсуфхон Раҳмонов 2,5 минг сўм, Абдуқодир Каримов 1200 сўм, 

Абдуҳамид Йўлдошев 1,5 минг сўм топширди. 1943 йилда колхозда жами 1182,5 гектар экин 
майдони бўлиб, шундан 308 гектарида пахта экилди[28]. 

Фронт жараёнида озод этилган ҳудудларга ҳам Ўзбекистондан катта ёрдам 
жўнатилган эди. Ўзбекистон КП(б) Марказий Комитети ва Халқ Комиссарлари Советининг 
қарорига асосан Ўзбекистон ССР Ер ишлари Халқ Комиссарлиги коллегияси трактор, 
комбайн ва бошқа қишлоқ хўжалик машиналарини Украина ССРга кўчиришга қарор қилди. 
1943 йил 1 мартга келиб Украинанинг озод этилган туманлари машина-трактор 
станцияларига Ўзбекистондан 350 та трактор, 350 та плуг юборилди[29].  

Таҳлилий маълумотлар учун келтириш жоизки, Наманган вилоятидан 50 та трактор ва 
105 та плуг юборилган бўлса, Фарғона вилояти ер бўлими 236 та трактор, 236 та плуг, 
Андижон вилоят колхозларидан 160 та трактор ва 160 та плуг жўнатилган. Ҳаммаси бўлиб 
1943 йил 15 августга қадар Ўзбекистон ССР колхоз ва совхозлари немис-фашист 
босқинчиларидан озод этилган туманларга 1152 та трактор, 25 та комбайн, 1138 та плуг, 379 
та сеялка ва бошқа хил қишлоқ хўжалик техникаларини кўплаб миқдорда жўнатдилар. 
Бухоро ва Наманган вилоятлари Украина ва Ставрополь ўлкасининг озод этилган 
туманларига 400 га яқин хўжалик мутахассисларини юбордилар[30].  

Хулоса қилиб айтганда, уруш йилларида Ўзбекистон халқи фронтга катта ёрдам 
берди. Меҳнатга яроқли эркакларнинг катта қисми фронтга кетганлиги туфайли халқ 
хўжалигида ва фронтга ёрдам кўрсатишда асосий юк аёллар ва болалар зиммасига тушди. 
Фронт эҳтиёжларини қондириш жараёнида Наманган вилояти аҳолиси томонидан катта 
миқдорда маблағ йиғилди, облигациялар сотиб олинди ва жангчилар учун доимий равишда 
турли маҳсулотлар юбориб турилди. Бу даврда аҳолининг ўзида ҳам моддий етишмовчилик 
жуда катта бўлганлиги ҳисобга олинса, вазият қанчалик оғир кечгани намоён бўлади. Лекин 
шундай шароитда ҳам, наманганликлар уруш кетаётган ва унга чегарадош бўлган 
ҳудудлардан эвакуация қилинган аҳолига, яъни вилоятга кўчириб келтирилган кексалар, 
болалар ва уруш ногиронларига ҳар томонлама ғамҳўрлик қилдилар. Шу билан бирга, 
вилоятдан фронтга кетган аскарларнинг оилаларига, қария ва беваларга ҳам моддий 
жиҳатдан ёрдам кўрсатилди, уларнинг уйлари таъмирланиб берилди. 

